
        
            
                
            
        

    
	О. ХЭНРИ

	 НӨХӨӨСТЭЙ СЭХЭЭРЭЛТ
 

	Орчуулагчийн эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


НӨХӨӨСТЭЙ СЭХЭЭРЭЛТ 

	(A Retrieved Reformation)

	 

	Орчуулагч Бугат Л. Алтангэрэл

	 

	Хавтасны зураг: америк зураач Артур И. Келлер (1867–1924) «Cosmopolitan» сэтгүүлийн 1903 оны 4-рт анх хэвлэгдэхэд хийсэн зураг.

	 

	Шоронгийн гутал нөхдөг газарт Жимми Валентайн гутлын түрий нямбайлан ширж суухад харгалзагч орж ирээд түүнийг дуудаж шоронгийн захиргаа руу дагуулж оров.  Шоронгийн дарга түүнд амбан захирагчийн өглөөхөн зурсан өршөөлийн бичгийг гардуулжээ.  Жимми тэр бичгийг ядарсан янзтай хүлээж авлаа.  Тэрээр 4 жил хоригдох ялаас бараг 10 сарыг нь суучихсан байв.  Уул нь удлаа гэхэд 3 сараас хэтрэхгүй гэж бодсон юм санж.  Жимми Валентайн шиг наранд олон найз нөхөдтэй хүнд шоронд сууна гэдэг үсчинд ороод гарахтай ижил амархан хэрэг билээ.  

	“За Валентайн минь” хэмээгээд шоронгийн дарга “Та маргааш гарах болно, биеэ бэлтгэ, хүн болж үз.  Уул нь та муу хүн биш, мөнгөний авдар ухахаа л больчих, тэгээд хүн шиг амьдар” гэлээ.  

	“Би юу даа?” хэмээн Жимми гайхан асууж “би амьдралдаа нэг ч сейф ухаж үзээгүй” гэв.  

	“Тийм л байх болтугай” хэмээн шоронгийн дарга инээгээд “тэгээгүй л гэдэг юм, гэхдээ харъя даа.  Таныг Спрингфийлдэд ийм хэрэг хийсэн гээд энд суулгасныг юу гэх вэ? Та арай дээдсийн хүрээлэнгийн нэгэн хатагтайг хэрэгт оруулахаас айхдаа энэ хэрэгт холбогдолгүй гэдгээ нотлохыг хүсээгүй юм биш биз дээ? Эсвэл нэг ууртай хөгшин шүүгч таныг энд авчраад суулгачихсан хэрэг үү? Гэм зэмгүй байж хэлмэгдчихсэн гээд байгаа тань шиг хүмүүст энэ хоёрын нэг л тохиолдсон байж таараа.”

	“Би юу даа?” хэмээн Жимми гэнэн цайлган царай гаргаж “яалаа гэж дээ, дарга аа, би Спрингфийлдэд энэ насандаа хөл тавьж үзээгүй хүн!” гэлээ.  

	“Наадхаа аваад яв, Кронин!” хэмээн шоронгийн дарга өгүүлээд “номоор нь хувцаслаад, өглөө 7 цагт гаргаад нааш нь аваад ир.  Миний зөвлөгөөг бодож үзээрэй дээ, Валентайн минь” гэв.  

	Маргааш өглөө нь 7.45 гэхэд Жимми шоронгийн захиргааны гадна зогсож байв.  Тэрээр албадаж авчирсан зочдоо төр засаг үдэж гаргахдаа өмсгөдөг нэг загвараар оёсон, барагтайхан таарсан хос хувцастай, болхи хийцтэй, чахарсан гуталтай иржээ.  

	Бичиг хэргийн эрхлэгч түүнд галт тэрэгний тийз, хуульд тэгээд заачихсан болохоор нэрээ цэвэрлэж, биеэ засахад нь хэрэг болох ёстой 5 долларын дэвсгэрт гардуулав.  Харгалзагч түүнийг навчин тамхиар дайлж гар барин салцгаав.  Валентайн 9762 дугаартайгаа, бүртгэлийн дэвтэрт “Амбан захирагчийн өршөөлөөр суллагдсан” хэмээн тэмдэглэгдэж, тэгээд Жэймс Валентайн гуай нарны бараа харжээ. 

	Шувуудын жиргээ, модны навчис сэрчигнэх чимээ, цэцэгсийн үнэрийг ч тэрээр тоож анзаарсангүй, шуудхан явсаар зоогийн газарт орж ирэв.  Тэгээд эрх чөлөөний анхны амтыг шарсан тахиа, шил цагаан дарснаас амталж, дараа нь харгалзагчийн өгснөөс хамаагүй дээр чанартай навчин тамхи татаж байж мэдрэв.  Тэндээсээ галт тэрэгний буудалд яаралгүй явж очлоо.  Үүдэн дээр нь сууж байсан сохор хүний сунгасан малгай руу овоо хэдэн зоосон мөнгө шидчихээд галт тэргэнд суулаа.  Жимми 3 цагийн дараа мужийн хилийн ойролцоох жижигхэн хотод буулаа.  Тэгээд Майк Долан хэмээгчийн уушны газар явж ороод ганцаараа үйлчлэн зогсож байсан эзэнтэй нь гар барив.  

	“Уучлаарай Жимми, эрт гаргаж чадсангүй хүү минь” хэмээгээд Майк “Спрингфийлдэд хүмүүс эсэргүүцээд, амбан захирагч нь хашигнаад болдоггүй.  Чи сайн биз дээ?” гэв.  

	“Сайн” хэмээгээд Жимми “Түлхүүр чамд байна уу?” гэлээ.  

	Тэрээр түлхүүрээ аван дээш гарч мухрын нэгэн өрөөний хаалгыг онгойлголоо.  Бүх зүйл яаж орхисон, яг тэр байрандаа байлаа.  Цагдаа нар дайрч Жиммийг хүч түрэмгийлэн баривчлах үеэр алдартай мөрдөгч Бен Прайсын цамцны захнаас мултарч унасан товч хүртэл шалан дээр хэвтэж байв.  

	Хананд эвхэгддэг ороо сунган дэлгэж байгаад Жимми хананы нэгэн хавтанг хөдөлгөж тоос шороо болсон чемодан гаргаж ирэв.  Тэгээд чемоданаа онгойлгож, дорнод мужуудаас гаралтай хулгайн багаж хэрэгслийн сайхан цуглуулгаа бахдан харлаа.  Энд онцгой аргаар хатаасан ган болдоор хийсэн хамгийн сүүлийн үеийн өрөм, цоологч, нүхлэгч, хасуур, цавчуур, хавчаар, цүүц, Жимми өөрөө зохион бүтээсэн, түүндээ ч сэтгэл хангалуун явдаг 2 төрлийн шинэ багажийг нийлүүлсэн бүрэн цуглуулга байлаа.  Мэргэжлийн хүмүүст ийм багаж хэрэгсэл бэлтгэдэг газарт тэрээр 900 гаруй доллар төлж байж ийм цуглуулгатай болсон гэдэг.  

	Хагас цагийн дараа Жимми доошоо бууж уушны газраар дайран гадагш гарлаа.  Тэрээр одоо сайхан таарсан хослол өмсөн хүний нүд хужирлахаар хувцаслаж, тоосыг нь арчиж цэвэрлэсэн чемоданаа гартаа барьсан байв.  

	“Нэг хэрэг сэд ээ юу?” хэмээн Майк Долан гэнэн цайлганаар асуув. 

	— Би юу даа?” хэмээн Жимми гайхан асуугаад “яалаа гэж дээ, би одоо хатаасан талхны үйрмэг, амуу тарианы нэвс хийдэг Нью-Ёоркийн нэгдэл компанийн төлөөлөгч болсон” гэв.  

	Энэ хариулт Майкад ихэд таалагдсан болохоор Жимми түүний дайлсан рашаантай сүүг уухаас өөр аргагүй болов.  Тэрээр хатуу дарс огт уудаггүй байжээ.  

	 

	9762 дугаартай Валентайн наранд гараад 7 хоносны дараа Индиана мужийн Ричмонд хотод мөнгөний авдар маш цэвэрхэн ухсан хэрэг гарч, хэн ухсаныг нь тогтоох ямар ч боломж байсангүй.  Нийтдээ 800 доллар ямар ч ул мөргүй алга болжээ.  Үүнээс хоёр долоо хоногийн дараа Логанспорт хотод патентын эрхтэй, сайжруулж бөхөлсөн, эвдэх боломжгүй гэсэн баталгаатай сейфийг аарц зүссэн юм шиг амархан нээж онгойлгоод 1500 доллар бэлнээр хулгайлж, үнэт цаас, мөнгөн эдлэлийг нь үлдээсэн хэрэг гарав.  Энэ хэргийг мөрдөгч баригч нар бүгд сонирхоод эхлэв.  Дараа нь Жефферсон хотын нэгэн банкны хуучны хийцтэй сейф идэвхтэй галт уул шиг дэлбэрч 5000 доллар цацаад алдчихсан байлаа.  Алдагдал нь маш өндөр байсан болохоор энэ хэргийг Бен Прайс л мөрдөхөөс өөр аргагүй болов.  Харьцуулж үзэх замаар дээрх хэргүүдийг үйлдсэн арга нь хоорондоо гайхалтай адилхан болохыг тэрээр олж тогтоожээ.  Бен Прайс хэргийн газруудыг шинжиж үзээд, 

	“Энэ чинь нөгөө дэгжин хээнцэр Жим Валентайн байна.  Хуучнаа ер тавихгүй хүн юм аа.  Энэ нууц түлхүүрийг хар даа, нойтон хөрснөөс ногоо зулгаах шиг амархан сугалаад хаячхаж.  Ийм юм хийж чадах хавчуурга зуулт зөвхөн түүнд л байдаг юм.  Энэ дэгээ чагтыг яаж цэвэрхэн цохиж гаргасныг хар даа! Жимми ганцаас илүү нүх гаргаж өрөмддөггүй юм.  Ноён Валентайн гэдэг нь гарцаагүй.  Энэ удаа ч тэр хүн элдэв хөнгөлөлт өршөөл гэж даажигнахгүй, суух ёсоороо суух болж дээ” хэмээн өгүүлснийг хүн болгон сонссон гэдэг.  

	Бен Прайс гэдэг хүн Жимми ямар зантайг мэддэг байжээ.  Тэрээр түүнийг Спрингфийлдийн хэргийг мөрдөж байхдаа олж мэдсэн хэрэг.  Алсын аялал, гэнэтийн тасралт, хамсаатангүй ганцаарчилсан ажиллагаа, соёлч боловсон зан аяг, энэ бүхэн Валентайн ноёнд хариуцлага шийтгэлээс мултрах хамгийн сайн туслагч байж.  Баригдашгүй хулгайчийн мөрөөр Бен Прайс орсон гэдгийг сонссон хулгай дээрмийн баталгаатай гэх мөнгөн авдрын эзэд сая санаа амрав.  

	Нэгэн сайхан өдөр Жимми Валентайн чемоданаа барьчихсан, Аркансоо мужийн гүн дэх хар царсан төглийг даган уруудсан төмөр замаас 5 бээрийн зайд оршдог Эльмор хэмээх жижигхэн хотын шуудангийн өгсүүр уулзвар дээр гарчээ.  Амралтаараа гэртээ ирсэн биеийн тамирын сургуулийн оюутан гэж харагдахаар байр төрхтэй Жимми явган замаар уруудан дэн буудал руу зүглэлээ.  

	Залуухан хүүхэн гудамж хөндлөн гарч Жиммийг буланд гүйцэж түрүүлээд “Эльмор хотын банк” гэсэн тэмдэгтэй хаалга татан орлоо.  Жимми Валентайн түүний нүд рүү хальт хараад л өөрийгөө хэн гэдгээ мартчихаж, тэгээд л тэр өөр хүн болжээ.  Хүүхэн нүд буулган доош харж, бага зэрэг улсхийв.  Жимми шиг царайлаг дэгжин залуучууд Эльмор шиг хотод ховорхон билээ. 

	Жимми банкны довжоон дээр эгээтэй л энэ банкны хувьцаа эзэмшигч шиг тээгэлдсэн жаал хүүгийн цамцны захаас татан байж, гарт нь байн байн жижиг зоос атгуулсаар хотын талаар шалгааж эхлэв.  Удалгүй залуу хатагтай хаалгаар буцан гарч ирээд гартаа чемодан барьсан залуу эрийг зориуд тоохгүй байгаа дүр эсгэн ирсэн замаа хөөн одлоо.  

	“Энэ чинь нөгөө Поли Симпсон авхай юу?” хэмээн Жимми залирхгаар асуув. 

	“Үгүй чиш” хэмээгээд хөвгүүн “Аннабель Адамз гэдэг юм, аав нь энэ банкны эзэн.  Чи ингэхэд Эльморт яах гэж ирсэн юм? Чи чинь алтан гинж зүүчихсэн юм уу? Би удахгүй бульдог нохойтой болох юм.  Задгай зоос чинь дуусаагүй биз?” гэлээ.  

	Жимми Тариаланч эздийн буудалд орж Ральф Д.  Спэнсер нэрээр өрөө авлаа.  Буудлын хүлээн авахын ширээг тохойлдон зогсож байгаад тэрээр ирсэн зорилгоо тайлагналаа.  Эльморт тэрээр амьдрах гэж ирсэн, худалдаа наймаа эрхлэх санаатай гэдгээ хэлж.  Тэгээд гутлын наймаа энд ямархуу байгааг асууж, гутал зараад үзвэл яадаг бол хэмээн асууж.  

	Жиммигийн өмссөн хувцас хунар, боловсон занд буудлын түшмэл хайлж өгчээ.  Тэр хүн өөрөө Эльморын өнгөтэй өөдтэй залуусын хувцасны загварыг тэргүүлдэг гэж боддог байсан чинь нэг л биш болоод ирж.  Жимми зангиагаа яаж ингэж дөв дөрвөлжин, өө сэвгүй зангидсаны учрыг олох гэж бодож тунгаах зуураа тэрээр хэрэгтэй мэдээллийг нь Жиммид чин сүжигтэйгээр өгсөн билээ.  

	“Гутлын наймаа ч явна шүү.  Гутлын олигтой дэлгүүр энд байхгүй.  Төрөл бүрийн барааны дэлгүүрт л гутал зардаг.  Юу ч зарсан тэнд сайн гүйдэг юм.  Спенсер гуай Эльморт ирчихвэл ч өөр хэрэг л дээ.  Энэ хотод амьдрахад таатай, хүмүүс нь найрсаг гэдгийг хараад л мэдэх хойно.  

	“Спенсер гуай хотод хэд хонож, ямархуу газар вэ гэдгийг нь харахаар шийдсэн юм гэсэн.  Өө, тэр гадаа байгааг хүүг дуудах хэрэггүй.  Чемодан чинь хүнд юм байна, манай ажилтан өөрөө зөөгөөд оруулчихна” гэлээ.  

	Ральф Спенсер ноён бол Жимми Валентайны үнснээс хувилсан, Эльморт үлдээд хөгжиж дэвжсэн, түүний гэв гэнэт сэргэж бадарсан хайрын гал дөлөөс үлдэж хоцорсон үнс чандруунаас биежиж тодорсон галт шувуу байлаа.  Тэгээд тэрээр гутлын дэлгүүр нээн сайн хөлжиж эхэлжээ.  

	Хүн амьтантай таарч нийлж олон сайхан нөхөдтэй болов.  Сэтгэл зүрхнийхээ хүсэл тэмүүллийг ч биелүүлэв.  Тэрээр Аннабель Адамзтай танилцаж, өдөр ирэх тусам түүнд сэтгэл зүрхээрээ уягдах болов.  

	Оны эцэс гэхэд Ральф Спенсер гуайн хувьд нэг иймэрхүү байдалтай болчихсон байж, нутгийн хүмүүс ч түүнийг хүндэлж хайрладаг, гутлын наймаа нь ч овоо унацтай, тэгээд Аннабельтэй хоёр долоо хоногийн дараа гэрлэхээр болчихсон байж.  Адамз ноёнтон байдаг л нэг хөдөөгийн банкны эзэн болохоор Спенсерийг байнга дэмжиж тэтгэнэ.  Аннабель түүнийг хайрлахаасаа илүүтэй бахархал бахдал болгон өргөмжилнө.  Адамз ноёнтны гэр бүлд тэрээр Аннабелийн эгчийн нөхөр шиг л бүрэн эрхт гишүүн нь болсон байв.  

	Нэгэн өдөр Жимми өрөөндөө түгжиж суугаад Хутагтай Луисийн гудамжинд суудаг нэгэн хуучин найздаа нууц хаягаар нь нэгэн захидал бичээд илгээсэн гэдэг.  

	Тэр захидлыг бичсэний дараах Даваа гарагийн нэг орой Бен Прайс Эльмор дахь хуучирч муудсан нэг түрээсийн байрандаа хүний нүд хариулан байж орж иржээ.  Тэрээр хотоор яаралгүй тэнэж алхаж байгаад хэрэгтэй бүх зүйлээ олж мэдсэн байлаа.  Спенсерийн гутлын дэлгүүрийн яг эсрэг харсан эмийн сангийн цонхоор тэрээр Ральф Д. Спенсерийн төрх байдлыг сайн гэгч харж авчээ.  

	“Банкны эзний охинтой гэрлэх гэж байна уу, Жимми?” хэмээн Бен намуухан өгүүлээд “за надад ч ямар ялгаа байх вэ” гэв.  

	Маргааш нь Жимми өглөөний цайгаа Адамзын гэрт барьжээ.  Яг тэр өдөр тэрээр Литл Рок хот руу явж хуримын хувцас захиалж, Аннабелийг баярлуулах жаал зугаа юм авчрах ёстой байж.  Эльморт суурьшаад анх удаагаа л гадагшаа явах гэж байгаа нь тэр.  Бас “мэргэжлийн” ажлаа орхиод жил гаруй болсон болохоор тэрээр гадагшаа явахад аюулгүй гэж бодсон байж.  

	Өглөөний цайны дараа бүгдээрээ хамтдаа хотын төв рүү алхацгаав, Адамз ноёнтон, Аннабель, Жимми, Аннабелийн нөхөрт гарсан эгч 5, 8 настай хоёр жаахан охин.  Тэд явсаар Жимми одоо хүртэл суусаар байгаа зочид буудлаар дайрч, Жимми өрөөнөөсөө чемоданаа авч гарчээ.  Тэгээд хамтдаа банк руу уруудлаа.  Тэнд очиход Жиммигийн хос морь, түүнийг төмөр замын буудалд хүргэх ёстой Дольф Гибсоны хөнгөн сүйх хүлээж байж.  

	Бүгдээрээ хээлж сийлсэн царс модон шатаар өгсөн банканд орж, тэднийг Адамз ноёны ирээдүйн хүргэн Жиммитэй нь хамт сайхан хүлээж авч.  Банкны ажилтнуудад Аннабель хатагтайтай удахгүй гэрлэх гэж байгаа нүдэнд дулаахан, сэтгэлд нийцтэй залуу эр хүн таалагдсан хэрэг.  

	Жимми ч яах вэ, чемоданаа газарт тавьж.  Зүрх сэтгэл нь залуу хүний амьд хөөр, баяр жаргалын аз эзэд дийлдсэн Аннабель Жиммигийн бүрх малгайг толгой дээрээ тавиад чемоданы бариулыг нь шүүрээд авч.  

	“Би зөөгч болчихвол яах вэ?” гээд Аннабель “тэнгэр бурхан минь, ямар хүнд байдаг юм бэ? Алтан гулдмайгаар дүүргэчихсэн юм шиг” хэмээв.  

	“Дицэдсэн гутлын хэвүүд байгаа юм аа” хэмээн Жимми тайван өгүүлж “буцааж өгөх гэж байгаа юм, өөрөө аваачиж өгвөл зардал хэмнэнэ гэж бодоод.  Миний нарийн болж байгаа гэж жигтэйхэн” гэлээ.  

	Эльморийн банканд мөнгөний шинэ авдартай төмөр шүүгээг дөнгөж суурилаад байж.  Адамз ноён түүнийгээ их юманд боддог болохоор хүн амьтанд үзүүлэх жигтэйхэн дуртай.  Төмөр шүүгээтэй нууц авдар жижигхэн боловч хаалга нь шив шинэхэн, бас патентын эрхтэй.  Хаалга ганцхан бариулаар эргүүлж хаагддаг цэвэр гангаар хийсэн 3 зузаан түгжээтэй, тэр нь бас цагийн механизмтай.  Ноён Адамз түүнийгээ тайлбарлахдаа царай нь гэрэлтэж, Спенсер ноён болохоор энэ яав л гэж гэсэн царайтай, учрыг нь олох гэсэн царай огт гаргадаггүй байв.  Гялалзаж гялтганасан ган төмөр, тоног оньсондоо яв цав тааран дуу авцалдах чимээ Мэй, Агата хэмээх хоёр охины сэтгэлд нийцэх гэж жигтэйхэн.  

	Тэд ингэсхийгээд байж байтал Бэн Прайс ноёнтон банкандаа аажуухан гэлдэрч орж ирээд шатны хашлагыг тохойлдон байж, хааш яаж харж аязнасан дүр үзүүлэв.  Мөнгөний няравтаа тэрээр онцгой ажил байхгүй, зүгээр нэг таньдаг хүнээ хүлээж байна хэмээн хэлсэн аж.  

	Гэв гэнэт нэгэн эмэгтэй орилж хашхирч бөөн үймээн дэгдэх нь тэр.  Томчууд анзаараагүй хойгуур 9 настай Мэй тоглоом шоглоомоор Агата дүүгээ төмөр шүүгээнд түгжиж орхисон байж.  Тэгээд хаалгыг нь тас хаагаад Адамз ноёны нүдэн дээр түгжээг нь эргүүлж орхиж.  

	Хөгшин хүн яах вэ, давхиж очоод бариулыг нь эргүүлж үзэж.  “Хаалга онгойхгүй нь” хэмээн дуу алдаад тэрээр “цагыг нь хийгээгүй, тохируулга нь ажиллахгүй байна” гэлээ. 

	Агатын ээж дахиад л уйлаан майлаан болоход “чиш” хэмээн Адамз ноён чичирхийлсэн гараа зангаж дохиод “байж бай, Агата” хэмээн чинээгээрээ чанга өгүүлэв.  “Дуулж байна уу?”

	Хүмүүс чив чимээгүй болоход хав харанхуй төмөр шүүгээнд түгжигдсэн жаахан охины айдас хүйдэс нэвт шингэсэн бүдэгхэн дуу хоолой сонстов.  

	“Охин минь, хүү минь” хэмээн ээж нь уйлагнан дуугарч “наадах чинь айж үхлээ, хаалгыг нь онгойлго, эвдээд ч болов эрчүүд минь, хөдлөөч дээ” хэмээв.  

	“Литл Рок гэдэг газрын хавьцаа наадахыг чинь онгойлгох нэг хүн бий” хэмээн Адамз ноён сулхан өгүүлэв.  “Тэнгэр бурхан минь, Спенсер, өөр тэгээд яах юм? Энэ хүүхэд удаан тэсэхгүй.  Агаар дутагдана, айснаасаа болоод удахгүй татаж унах нь байна шүү дээ” 

	Агатын эх ухаан мэдрэлээ алдаад төмөр шүүгээний хаалгыг нүдэж эхлэв.  Нэг хүн тэсрэх бодос тавья ч гэх шиг.  Аннабель зовж шаналсан хүний нүдээр Жиммиг өргөн харав.  Том сайхан нүдэнд нь цөхөрч, горь тасарсан шинж огт байсангүй.  Эмэгтэй хүнд итгэж биширдэг эр хүнээс нь өөр сүр хүч, эрх чадал гэж байдаггүй аж.  

	“Чи нэг юм бодооч, Ральф, тэгээч дээ?”

	Нөгөөх нь нэг жигтэйхэн харснаа уруул дээр нь инээмсэглэл тодорч, нүд нь хачин содон гэрэлтээд, 

	“Аннабель, чи наад нэг сарнайгаа өгөөд орхиоч” гэв. 

	Юу сонссоноо ч сайн ойлгоогүй нөгөө хүүхэн энгэртээ хатгасан сарнайн дэлбээг аваад гарт нь бариуллаа.  

	Жимми тэр цэцгийг авч энгэрийн халаасандаа хийгээд хүрмээ тайлан ханцуйгаа шамлав.  Энэ мөчөөс эхлэн Ральф Д. Спенсер гэдэг хүн байхгүй болж жинхэнэ Жимми Валентайн хамаг санаачилгыг гартаа авах нь тэр. 

	“Хаалганаас жаахан зайлцгаа, бүгдээрээ холд” хэмээн тэрээр товчхон тушаав.  

	Тэгээд чемоданаа гаргаж тавиад доторхыг нь гаргажээ.  Доторхыг нь гаргаснаас хойш өөр хэнийг ч хүн байна гэж тэрээр тоосонгүй.  Хачин жигтэй хийц төрхтэй, гялалзаж гялтганасан багаж зэвсгээ хурдан шаламгай гарган, эмх цэгцтэй өрж тавиад, сурсан дуугаа амандаа зөөлхөн исгэрсээр ажлаа эхлэв.  Нөгөө хэд нь байрнаасаа хөдөлж ч чадахгүй, болж байгаа үйл явцыг илбэдүүлсэн мэт, дүлий дүмбэ оргин дэмий ширтэн хүлээлээ.  

	Хором ч болоогүй байтал Жиммигийн хайртай өрөм ган болд хаалганы төмрийг цөцгийн тосонд хутга шаах мэт нэвтлэн оров.  Тэгж тэгж 10 минут болов уу үгүй юу, Жимми өөрийнхөө ч дээд амжилтыг эвдэж, оньс цуургыг цүү татаад хаалгыг дэлгэн онгойлголоо.  

	Галзуурахад ганц хуруу дутуу болчхоод байсан Агата ээжийнхээ гарт энх эсэн тэврүүлэв.  

	Жимми Валентайн хүрмээ өмсөж, шатыг өнгөрөн үүд хаалга руу зүглэв.  Зүглэж байхад нь хэн нэгний таньдаг хоолой “Хөөе Ральф” гэх дуулдав.  Тэрээр зогссонгүй. 

	Хаалган дээр очтол нэг том эр хөндөлдөн зогслоо.  

	“За сайн уу, Бен?” хэмээн Жимми нөгөө л бахь байдгаараа янзгүйхэн инээмсэглэх аядав.  “Намайг барьчихав уу? одоо яая гэх вэ, явъя даа хамтдаа, надад хэлэх үг алга”

	Бен Прайсын байр байдал хачин өөрчлөгдөөд ирэв.  

	Тэрээр “Спенсер гуай, та андуураад байх шиг байна.  Бид хоёр танихгүй хүмүүс шүү дээ.  Тэгээд ч таныг гадаа хөсөг тэрэг хүлээгээд байх шиг байна” гэв.  

	Тэгж хэлээд Бен Прайс нүүрээ буруулж гудамж уруудан алхаж одов.  

	Нөгөө нэг захидал нь ийм юм байсан юм:

	 

	“Эрхэм найз аа, 

	Ирэх 7 хоногийн 3 дахь өдөр, оройн 9 цаг гэхэд Литл Рок хотод байдаг Салливаныд байж байгаач.  Миний нэг ажил хэргийг чи дуусгах ёстой юм.  Би чамд ажлынхаа хамаг багажийг өгнө.  Чи баярлана гэдэгт эргэлзэх юм алга.  Мянган доллароор ч олж чадахгүй эд дээ.  Билли минь, би өмнөх ажлаа хаяад жил болж байна.  Би дэлгүүртэй боллоо.  Одоо би шударга амьдарч байна, хоёр долоо хоногийн дараа гэрлэнэ, гэрлэх хүн маань ертөнцийн хамгийн сайн эмэгтэй.  Ингэж л амьдрах болчихлоо, Билли минь, энэ яг үнэн шүү.  Бусдын мөнгийг би одоо сая доллар өгнө ч гэсэн авахгүй.  Хуримаа хийгээд дэлгүүрээ зарж Баруун муж руу явлаа.  Тэнд аюул багатай, хуучны амьдрал нэг их сөхөгдөхгүй байх.  Чамд гэж хэлэхэд Билли, тэр эмэгтэй бол амьд сахиусан тэнгэр.  Надад итгэдэг болохоор нь би одоо буруу зөрүү зүйл хийж чадахгүй боллоо.  Тэгэхээр одоо Саллитай уулзаадах.  Уулзах хэрэгтэй байна.  Багажаа аваад очно шүү.  

	Багын анд Жимми чинь” 

	 

	гэжээ. 

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

